
REGLUR UM VOGANEISTANN 

Framtakssjóð Sveitarfélagsins Voga 

1. gr. 
Tilgangur og fjármögnun 

Voganeistinn er framtakssjóður Sveitarfélagsins Voga. Tilgangur hans er að styðja frumkvæði og 
nýsköpun og hjálpa hugmyndum í framkvæmd sem gagnast samfélaginu í Vogum.  

Sjóðurinn styður verkefni á sviði menningar, íþrótta, tómstunda, félagsstarfs, nærumhverfis og 
nýsköpunar. Nýsköpun er skilgreind vítt og getur meðal annars falist í nýrri þjónustu, viðburði, 
samstarfi eða aðferð sem mætir þörfum íbúa.  

Bæjarstjórn ákveður árlegt úthlutunarfé og hámarksstyrk til einstakra verkefna við gerð 
fjárhagsáætlunar. Úthlutanir skulu rúmast innan samþykktra fjárheimilda.  

2. gr. 
Umsækjendur 

Einstaklingar, hópar, félagasamtök, fyrirtæki og aðrir lögaðilar geta sótt um styrk. Verkefni skal 
fara fram í Vogum eða hafa skýran ávinning fyrir íbúa sveitarfélagsins.  

Hópur sem sækir um skal tilnefna lögráða einstakling eða lögaðila sem ber ábyrgð á styrknum. 
Börn og ungmenni geta haft frumkvæði að verkefnum með slíkum ábyrgðaraðila.  

Fyrirtæki geta sótt um vegna afmarkaðra nýsköpunar- og þróunarverkefna sem eru aðgreind frá 
almennum rekstri og markaðssetningu.  

3. gr. 
Styrkhæf verkefni 

Veita má styrki til undirbúnings, prófunar og framkvæmdar nýrra hugmynda eða þróunar nýrra 
þátta í starfsemi sem þegar fer fram. Verkefni skulu hafa skýr markmið og raunhæfa 
framkvæmda- og kostnaðaráætlun.  

Ekki eru veittir styrkir til:  

• Almenns rekstrar, greiðslu skulda, almennrar markaðssetningar eða hefðbundinna 
fjárfestinga í húsnæði og rekstrarbúnaði.  

• Persónulegs náms, æfinga, keppnisferða eða einstaklingsbundinnar afreksþróunar.  
• Viðurkenninga vegna námsloka eða afreka.  
• Lögbundinnar þjónustu eða reglubundins rekstrar stofnana sveitarfélagsins. Stofnanir 

geta þó verið samstarfsaðilar.  
• Verkefna sem fyrst og fremst þjóna einkahagsmunum án skýrs ávinnings fyrir 

samfélagið í Vogum.  
 

Ekki er styrktur kostnaður sem fellur til áður en tilkynnt er um styrkveitingu.  

4. gr. 
Annar stuðningur við verkefni 

Aðrir styrkir eða stuðningur útiloka ekki styrk úr Voganeistanum. Umsækjandi skal gera grein 
fyrir öðrum stuðningi og sýna hvernig framlag úr sjóðnum nýtist verkefninu.  

Samanlagður stuðningur má ekki fara umfram þann kostnað sem honum er ætlað að standa 
undir.  

Styrkþegi skal upplýsa sveitarfélagið um breytingar á fjármögnun verkefnisins.  

Stuðningur úr Voganeistanum kemur ekki í veg fyrir að verkefni verði síðar tilefni 
menningarverðlauna eða annarrar viðurkenningar samkvæmt reglum þar um.  

Við styrkveitingar til atvinnustarfsemi skal gæta gildandi reglna um opinbera aðstoð.  

5. gr. 
Auglýsing og umsóknir 

Frístunda- og menningarnefnd auglýsir eina eða tvær úthlutanir á ári. Umsóknarfrestur skal vera 
að lágmarki fjórar vikur. Í auglýsingu skulu koma fram úthlutunarfé, hámarksstyrkur, matsviðmið 
og áætlaður afgreiðslutími.  

Hámarksstyrkur gildir um samanlagðar styrkveitingar til sama verkefnis á almanaksári, óháð 
fjölda umsókna eða samstarfsaðila.  

Umsókn skal innihalda:  

• Upplýsingar um umsækjanda og ábyrgðaraðila.  
• Lýsingu á verkefninu, markmiðum þess og ávinningi fyrir íbúa Voga.  
• Verk- og tímaáætlun.  
• Kostnaðar- og fjármögnunaráætlun, umbeðna fjárhæð og upplýsingar um annan 

stuðning og umsóknir um styrki.  
 

Starfsmaður sjóðsins veitir leiðbeiningar um umsóknir og óskar eftir viðbótarupplýsingum eftir 
þörfum.  

6. gr. 
Mat og afgreiðsla 

Við mat á umsóknum skal einkum horft til:  

• Samfélagslegs ávinnings og tækifæra íbúa til þátttöku.  
• Frumkvæðis, nýsköpunar og mikilvægis styrksins fyrir verkefnið.  
• Samstarfs og aðgengis.  
• Raunhæfrar framkvæmdar, fjármögnunar og kostnaðar. 
 

Frístunda- og menningarnefnd gerir rökstudda tillögu til bæjarráðs um úthlutun. Bæjarráð 
afgreiðir tillöguna innan valdheimilda sinna eða leggur hana fyrir bæjarstjórn til ákvörðunar.  

Veita má lægri styrk en sótt er um, enda staðfesti umsækjandi að verkefnið sé framkvæmanlegt 
með breyttri fjármögnun. Ekki er skylt að úthluta öllu fjármagni sjóðsins.  

Öllum umsækjendum skal tilkynnt niðurstaða skriflega. Synjun eða lægri styrk en sótt var um 
skal fylgja stuttur rökstuðningur og leiðbeiningar um endurskoðun eða kæru, eftir því sem við á.  

7. gr. 
Skilmálar og framkvæmd 

Áður en styrkur er greiddur skal styrkþegi samþykkja skilmála um verkefnið, fjárhæð, greiðslur, 
verklok og uppgjör. Heimilt er að skipta greiðslum eftir framvindu verkefnis.  

Ekki er gerð föst krafa um mótframlag, en styrkþegi ber ábyrgð á að fjármögnun verkefnisins 
standist og nauðsynleg leyfi liggi fyrir.  

Verkefni skal að jafnaði ljúka innan tólf mánaða frá fyrstu greiðslu. Tilkynna skal tafir og óska 
samþykkis fyrir verulegum breytingum á verkefni eða ráðstöfun styrks.  

8. gr. 
Uppgjör og endurgreiðsla 

Styrkþegi skal skila stuttri greinargerð um framkvæmd og árangur verkefnis ásamt fjárhagslegu 
uppgjöri innan þriggja mánaða frá verklokum. Sveitarfélagið getur óskað eftir reikningum og 
öðrum gögnum til staðfestingar á ráðstöfun styrksins.  

Ónotuðum hluta styrks skal skilað. Ef heildarfjármögnun fer umfram kostnað verkefnis skal 
leiðrétta styrkinn sem nemur offjármögnuninni, þó ekki umfram fjárhæð hans.  

Heimilt er að stöðva greiðslur eða krefjast endurgreiðslu ef verkefni fellur niður, styrkur er 
notaður í öðrum tilgangi eða verulega er vikið frá skilmálum. Áður en slík ákvörðun er tekin skal 
styrkþega gefinn kostur á að skýra málið og bæta úr eftir því sem unnt er. Ákvörðun skal vera 
skrifleg og rökstudd.  

9. gr. 
Umsjón og upplýsingagjöf 

Bæjarstjóri felur starfsmanni umsjón sjóðsins. Upplýsingar um styrkt verkefni, styrkþega og 
fjárhæðir skulu birtar á vef sveitarfélagsins, að teknu tilliti til persónuverndar og lögmætra 
trúnaðarhagsmuna.  

Við kynningu styrkts verkefnis skal geta stuðnings Voganeistans.  

Árlegt yfirlit um umsóknir, úthlutanir og árangur skal lagt fyrir frístunda- og menningarnefnd og 
bæjarráð.  

Framkvæmd sjóðsins verði metin eftir fyrsta starfsárið og síðar eftir þörfum.  

10. gr. 
Gildistaka 

Reglur þessar taka gildi við samþykkt bæjarstjórnar Sveitarfélagsins Voga. Úthlutanir hefjast 
þegar fjárheimild hefur verið samþykkt og auglýst hefur verið eftir umsóknum. 

 

Vogar, 3. nóvember 2026 

